
ба автореферати диссертатсияи Атоев Муҳаммадиқбол 
Имомудинович дар мавзуи «Аносири жанрҳои публитсистӣ дар рӯзномаи 
“Бухорои шариф” барои дарёфти дараҷаи илмии номзади илмҳои 
филология аз рӯйи ихтисоси 10.01.10 - Рӯзноманигорӣ

Муҳаққиқ рӯзномаи “Бухорои шариф”-ро ба сифати саромади 
матбуоти даврии тоҷикӣ ба риштаи пажӯҳиш кашида, вижагиҳои сохтор, 
унсурҳои жанрӣ, муҳтавои мавод ва заминаҳои қатъи чопи онро бо 
далелҳои муътамад собит месозад, ки барои равшан намудани доманаи 
мавзуъҳо, хислати мақолаҳо, қолабҳои нигориш ва азёбии дарунмояи он 
мусоидат менамояд ва ба андешаи мо, мубрамии мавзуи пажӯҳишро аз 
ҳамин ҷо ҷустан мумкин аст. Дар автореферат пажӯҳишҳои алоқаманд 
ба мавзуъ аз рӯи хусусият ба чор гурӯҳ табақабандӣ шуда, нигошта ва 
асару рисолаҳои ҳар яке аз ин гурӯҳҳо ба таври фишурда гӯшзад 
мешаванд. Диссертатсия аз муқаддима, ду боб, хулоса, пешниҳодот ва 
феҳристи адабиёт ва замима иборат мебошад.

Дар муқаддима муҳиммият ва мубрамияти мавзуи таҳқиқ, дараҷаи 
омӯзиш, ҳадаф ва вазифаҳо, манбаъ, мавзуъ, методологияи таҳқиқ, 
асосҳои назарӣ, навгонии илмӣ, арзиши амалии мавзуъ, нуқтаҳои 
меҳварии ба ҳимоя пешниҳодшаванда ва хронологияи таҳқиқ равшану 
возеҳ баён гардидааст.

Боби аввали рисола “Заминаҳои пайдоиши “Бухорои шариф” ва 
вижагиҳои сохтории он” унвон гирифта, дар фаслҳои он оид ба 
пайдоиши ҷаридаи мазкур, вижагиҳои сохторӣ ва омилҳои қатъи нашри 
он сухан меравад. Муҳаққиқ барои ба таври илмӣ равшан намудани 
сабабҳои пайдоиши рӯзномаи мавриди назар ба чаҳор омил-асарҳои 
С.Айнӣ, нигоштаҳои И.Умняков, пажӯҳишоти академик З.Раҷабов ва 
осори пажӯҳишгарони замони истиқлол такя карда, хулосаҳои мантиқӣ 
мебарорад, ки ҷанбаи қавии илмӣ доранд. Чунин табақабанди бобати 
мушаххас намудани пайдарҳамии раванди пажӯҳиш нақши босазо 
мегузорад.

Мушкилоти молӣ, буҳрони фикрӣ ва фалаҷ гардидани низоми 
идории рӯзнома аз омилҳои баста шудани он дониста шудааст, ки 
мантиқӣ ба назар мерасад.

Дар боби дуюм, ки “Ташаккули жанрҳои публитсистӣ дар рӯзномаи 
“Бухорои шариф” ном дорад, бо овардани мисол ва факту рақамҳои 
муътамад таъкид мегардад, ки асоси жанрии рӯзномаро гурӯҳи жанрҳои 



хабарӣ ташкил медиҳанд. Муҳаққиқ ҳангоми омӯзиши мундариҷаи 
жанрҳои рӯзнома натиҷа бардоштааст, ки дастандаркорони он аз 
имконоти жанрҳои мухбирнома, мақола ва мактуб низ кор гирифтаанд. 
Ҷойгоҳи ҳар яке аз ин жанрҳо бо овардани мисолҳои мушаххас аз 
рӯзномаи мавриди назар мушаххас гардидааст. Ҷанбаи илмии боби 
дуюми рисола қавитар аст. Зеро дар заминаи муқоиса ва мушоҳида 
баровардани хулоса аз усулҳои муҳими пажуҳиши илмӣ ба шумор меояд. 
Дар ин боб ҳам аз лиҳози даврабандӣ ва муҳтаво фактҳои навро 
дарёфтан мумкин аст. Дар ин боб назария бо амалия пайванд мухӯрад, 
мисолҳо аз маводи интишорнамудаи рӯзнома ба хотири собит намудани 
фикр оварда мешаванд, иқтибосҳо аз сарчашмаҳо ва маъхазҳои аввал ва 
муътамад, корбурди методҳои муқоиса ва омор, инчунин таҳлилу қиёс, 
проблемагузорӣ ва натиҷагирӣ ҷанбаи илмии диссертатсияро мукаммал 
намудаанд. Хулосаи боб низ реша бар умқи мавзуи мавриди назар дорад.

Дар хотима хулосаҳои умумии кор дар 17 банд пешниҳод шудаанд.
Новобаста ба ин, дар диссертатсия баъзе камбудиҳо дида мешаванд, 

ки онҳоро ба шакли фишурда зикр менамоем:
1. Дар «Вазифаҳои таҳқиқ» илова намудани ҳунари нигорандагӣ дар 

«Бухорои шариф» барои муқоиса ва нишон додани бартарии сабки 
дастандаркорон замина фароҳам меовард;

2. Дар автореферат доманаи хулосаҳои умумии кор фарох аст, хуб 
мешуд агар хулосаҳо аз 17 ба 10 расонида шаванд;

3. Дар автореферати рисола кам ҳам бошад, баъе хатоҳои имлоӣ ба 
чашм мерасанд, масалан шӯроӣ (саҳ.З). Тибқи имлои нави Қоидаҳои 
забони тоҷикӣ ба гунаи «шуроӣ» навишта мешавад.

Ба назари мо, камбудиву пешниҳоди зикршуда ҷузъӣ буда, қимати 
илмии диссертатсияро кам намекунанд. Муҳим он аст, ки мавзуи 
мавриди назар бори аввал 153 шумораи ҷарида мавриди пажӯҳиши 
мукаммали илмӣ қарор мегирад. Фикрҳои диссертант бар асоси 
сарчашмаҳои таърихӣ, бойгониву илмӣ ва маҷаллаву маҷмуаҳои илмӣ 
асоснок шудаанд ва рисоланавис аз уҳдаи иҷрои вазифаҳои 
дарпешгузошта баромадааст. Кор унсурҳои илмии масъалагузорӣ, 
нишон додани роҳҳои ҳалли проблема ва хулосабарорро дар худ 
ғунҷонидааст.

Автореферат муҳтавои рисоларо ифода мекунад ва мақолаҳои 
интишорнамудаи диссертант ба мавзуи диссертатсия алоқаманд 
мебошанд.

Диссертатсияи Атоев Муҳаммадиқбол Имомудинович дар мавзуи 
«Аносири жанрҳои публитсистӣ дар рӯзномаи “Бухорои шариф” кори 
мукаммал ва анҷомёфтаи илмӣ шуморида мешавад.



Рисола бо муҳиммият, навгониҳои илмӣ ва аҳамияти назариявию 
амалии худ ба талаботи КОА- и назди Президенти Тоҷикистон ҷавогӯ 
буда, муаллифи он шоистаи дарёфти дараҷаи илмии номзади илмҳои 
филология аз рӯйи ихтисоси 10.01.10 - Рӯзноманигорӣ мебошад.

